
Relaschea sen la basa d'art. 3 alinea 3 dalla constituziun communala digls 16 d'avost 2015.

I. An general

Art. 1
Egualitad 
dallas 
schlattagnas

Denominaziuns da persungas e funcziuns ainten chesta lescha sa refereschan 
a tottas dus schlattagnas, schinavant tgi sa resulta betg ensatge oter or digl 
senn dalla lescha.

Art. 2
Scopo, camp 
d'applicaziun

1 Chesta lescha regla la cultivaziun, igl adiever e la protecziun dalla prada 
(pros, pastgiras, ers), dallas alps e pastgiras tgi appartignan agl cumegn scu 
er a privats, sen igl territori digl cumegn da Surses.
2 I duess neir piglia risguard sen igl mantignamaint digl taragn cultivo, dalla 
cuntrada e sen igls interess dalla generalitad.

Art. 3
Suprastanza 
communala

1 La suprastanza communala exequescha chesta lescha e relascha las 
disposiziuns executivas basignevlas. Ella pò delegar singulas incumbensas agl 
schef digl departamaint d'agricultura u ad en oter organ.
2 La suprastanza communala decida davart igls cass surdos ad ella antras la 
lescha. Ella decida cunzont aint igls cass suandonts:
a. conclusiun da contracts da fittanza e da locaziun digl cumegn;
b. decisiuns d'expensas per investiziuns d'affittaders aint igl rom digl 

preventiv;
c. approvaziun da statuts e reglamaints da cultivaziun dallas corporaziuns 

d'alp da dretg public;
d. determinaziun dalla furma d'adiever digls albierts sen las alps e pastgiras 

tgi appartignan agl cumegn;
e. mutaziuns da surfatscha.

Art. 4
Schef da 
departamaint

1 Igl schef da departamaint d'agricultura represchainta - sainza cumpetenza da 
decider - la suprastanza communala per tot las ulteriouras fatschentas tgi 
pertotgan chesta lescha ed èn betg attribueidas ad en'otra instanza. Chegl 
cuntigna an speziai las suandontas incumbensas:
a. survigilar tg'igls contracts da fittanza e da locaziun digl cumegn vignan 

observos;
b. ampruar da contanscher ena cunvigna amicabla an cass da dispetas u 

conflicts d'adiever;
c. dar rapport annual alla suprastanza communala;
d. far propostas per mangs dalla suprastanza communala an cass da 

dumondas;
e. persunga da contact cun oters cumegns arisguard pastgiras ed indrezs 

communabels.
2 An cass urgents pò igl schef digl departamaint d'agricultura relascher 
ordinaziuns provisoricas per proteger bagns giuridics periclitos anfignen tar la 
decisiun dalla suprastanza communala.

II. Fons, prada e taragn agricol tgi appartigna agl cumegn

Art. 5
Rusment e 
deponia da 
material

1 Igl è scumando da pattar davent u da lascher starnia rusment da totta sort 
sen la prada.
2 Igls possessours da tgangs on da dismetter igls excremaints da lour tgangs 
aint igls recipiaints da dismessa previas persiva.
3 Igl deponer material e vehichels da totta sort sen taragn public è admissibel 
angal cun ena lubientscha dalla suprastanza communala ed a norma dig! dretg 
surordino. La suprastanza communala fixescha las tariffas digl dretg d'adiever 
a norma dalla surfatscha utilisada.

Art. 6
Influenza sen 
la vegetaziun

1 Sainza la lubientscha digl cultivatour na dastgan terzas persungas betg 
influenzar u donnager la vegetaziun e la raccolta.
2 Durant la perioda da vegetaziun na dastgan ni pedunzs, ni tgavalgeders, ni 
animals, scu per exaimpel tgangs, metter pe sen la prada estra. Chegl vaia 
digl 1. da matg anfignen igls 31 d'otgover per tot igl taragn agricol.
3 Carar sen la prada cun vehichels e parcar vehichels ed utensils sen la prada 
è scumando sur onn. Excepziunos da chel scumond èn vehichels ed utensils tgi 
servan alla cultivaziun.
4 La pasculaziun libra sainza seiv ed igl bual èn scumandos sen igl antier 
territori communal.

Art. 7
Veias 
cunfinantas

Igl è da piglier risguard sen veias cunfinantas. Tschuffargnedas ò igl 
caschunader d'allontanar immediatamaintg.

Art. 8
Seivs 1 La construcziun tecnica da passadis da seiv stò esser adattada agl adiever ed 

alla carabladad dalla veia u senda. Igls passadis on dad esser marcos da moda 
bagn visibla.
2 Durant igl taimp dalla pasculaziun on indrezs publics scu piazzas da grillar, 
piazzas da giuier ed oter pie da neir separos dalla muaglia cun ena seiv. Igl 
access agls indrezs publics ò da neir garantia cun en passadi adequat e bagn 
transitabel. Responsabels da far la seiv incl. igl passadi èn igls fittadigns resp. 
igls cultivatours.
3 Igls proprietaris u possessours da bietgs tgi stattan sen pastgiras da cumegn 
u da bietgs cunfinants a chellas, ston proteger igls bietgs da biestga pasculonta 
cun ena seiv.
4 Seivs da cardung u da feildarom dastgan neir erigeidas igl pi bod 14 deis 
avant igl adiever e ston mintgamai neir messas per tera u allontanadas igl pi 
tard 14 dels siva digl adiever igl aton.
Seivs da cardung u da feildarom tgi na vignan betg allontanadas durant la stad 
ston esser muneidas stringentamaintg cun passadis tgi èn simpels d'utilisar e 
tgi sa seran da sulet (fists flexibels, artgs da metal, etc.).
Otras seivs mobilas scu p.ex. reits da pascular on da neir allontanadas ainfer 
dus deis siva digl adiever, cun excepziun da seivs da clos segl manevel dalla 
clavadeira.

Art. 9
Sperdita da 
raccolta

1 Per igl adiever dalla prada scu veias da viandar d'anviern e loipas, tgi vignan 
fatgas digl cumegn, survignan igls cultivatours pertutgias en'indemnisaziun per 
la sperdita da raccolta.
2 Ainten las disposiziuns executivas fixescha la suprastanza communala 
I'indemnisaziun per la sperdita da raccolta a norma dall'intensitad dalla 
cultivaziun.
3 Ulteriours donns, igls quals vignan caschunos antras las sendas da viandar 
d'anviern e loipas, metta igl cumegn an urden u schiglio cumpensos.

Art. 10
Dretg da 
passadi 
agricol

Schi en proprietari da taragn ò nign access adequat per cultivar igl sies fons 
davent dalla sia parcella sen ena veia publica, è el autoriso da carar tras la 
parcella digl vaschign. Chel dretg agl senn dad art. 694 CCS/ZGB sa drezza an 
amprema lengia cunter igl vaschign, digl quäl ins pò pretender igl pi tgunsch 
en passadi per la cultivaziun agricola tenor las relaziuns da proprietad e da 
veias d'anfignen ossa e pinavant cunter chel vaschign, per igl qual en passadi 
per la cultivaziun agricola è igl pi pac nuschevel. Chel dretg da passadi exista 
sainza esser registro aint igl codesch funsil. Igl dretg da passadi duess neir 
exequia cun chito e sa drezza agl usit local. Chella determinaziun vign 
applitgeida angal per parcellas ordvart las zonas da biagier.

Art. 11
Taragn agricol 
tgi appartigna 
agl cumegn

1 Igl taragn agricol tgi appartigna agl cumegn vign do a tschains tenor las 
directivas dad art. 13, cun excepziun dalla determinaziun, tenor la quala la 
fittanza vign dada an amprema lengia a corporaziuns da dretg public cun sedia 
an Surses (art. 14).
2 La fittanza da taragn agricol vign constitueida per 10 onns. Sch'igl contract 
da fittanza na vign betg disdetg ainfer igl termin fixo, vign chel prolungo da 
moda taciturna tenor las determinaziuns digl dretg surordino.

III. Alps e pastgiras

Art. 12
Alps e 
pastgiras

Scu alps e pastgiras valan tot las surfatschas d'alpegiaziun e lour bietgs, tgi èn 
an propiretad digl cumegn da Surses, schinavant tgi sa resulta navot oter digls 
artetgels suandonts.

Art. 13
Privilegi da 
fittanza e 
d'alpegiaziun

1 Las alps e las pastgiras vignan dadas a tschains agis interessos tenor la 
rangaziun suandonta:
1) possessours d'animals tgi anverneschan lour animals surtot cun pavel digl 

agen travagi ed on igl li da menaschi ainten chella vischnanca, noua tgi 
I'alp u la pastgira correspondenta sa catta;

2) possessours d'animals tgi anverneschan lour animals surtot cun pavel digl 
agen travagi ed on igl li da menaschi aint igl cumegn da Surses;

3) ulteriours possessours d'animals tgi on igl li da menaschi ordvart igl 
cumegn da Surses.

2 Igls fittadigns dallas alps e dallas pastgiras on da conceder agis possessours 
d'animals, ultra dalla cargeda cun animals tgi on anverno sezs, en dretg da 
cargeda tenor la successiun da rangaziun menziunada an alinea 1.
3 Schi dat mengia blers interessents legitimos per mintga rang tenor alinea 1, 
fixescha la suprastanza communala, tar ena fittanza, ed igl fittadign, tar en 
adiever, ena regulaziun tgabibla, risguardond igl dretg surordino. Igls 
possessours on d'acceptar ena reducziun.

Organisaziun 
dalla cultiva- 
ziun

Art. 14
1 La suprastanza communala surdat la cultivaziun e I'organisaziun digl travagi 
d'alp e da pastgira an amprema lengia a corporaziuns da dretg public cun sedia 
aint igl cumegn da Surses, sen veia dall'affittaziun. Excepziunalmaintg ègl lubia 
da dar a tschains las surfatschas d'alp e da pastgira a persungas privatas u a 
gruppas da persungas, numnadamaintg sch'igl è betg pussebel da cattar 
corporaziuns da dretg public scu fittadignas.
2 Las pastgiras d'alp e las pastgiras vignan dadas a tschains per ena dirada 
fixada. La dirada vign determinada dalla suprastanza communala. Ella 
risguarda, sch'igl fittadign ò da far investiziuns ve dall'alp u ve dallas pastgiras 
ed an tge dimensiun. Pinavant risguarda ella igl coz dall'amortisaziun ordinaria 
dallas investiziuns e la persistenza digl adiever previa. Vign la relaziun da 
fittanza schlieida anticipadamaintg, indemnisescha igl cumegn alla fittadigna 
la valeta restanda dall'investiziun per 80%. Schi las parteidas na vignan betg 
peregna pertutgont I'indemnisaziun, vign installo en gremi da treis persungas. 
Mintga parteida definescha en commember. Chels dus commembers eligian igl 
parsoura digl gremi. Sch'igls commembers vignan betg peregna d'eliger la 
persunga digl parsoura, vign chella defineida digl president dalla dertgira 
regiunala Alvra. La decisiun da chel gremi pertutgont la somma dall'indem- 
nisaziun è lionta per tot igls pertutgias.
3 Schi la la relaziun da fittanza vo a fegn cun la scadenza dalla dirada da 
fittanza u vign ella annullada anticipadamaintg, vign la nova fittanza effectuada 
a basa d'ena publicaziun e cun ena decisiun da surdada.

Commem- 
branza

Art. 15
1 Commembers dalla dalla corporaziun d'alp respectiva èn igls possessours 
d'animals dallas vischnancas respectivas (cumegns uriunds), tgi magnan en 
travagi puril. Igls commembers dallas corporaziuns d'alp on da risguardar igls 
statuts ed igls reglamaints da cultivaziun dallas corporaziuns d'alp.
2 Schi en commember alpegia igls sies animals sainza en muteiv plausibel betg 
ple sen l'alp, alloura è en return all'alpegiaziun sen l'alp pussebel pir puspe 
cura tgi dat plaz avonda, igl pi tard pero 5 onns siva dall'antrada dalla dumonda 
an scretg. Davart igls muteivs plausibels decida la suprastanza communala

Incumbensas 
digls 
fittadigns/ 
cultivatours

Art. 16
1 Igls fittadigns resp. igls cultivatours èn responsabels an spezial per las 
incumbensas suandontas:
a. mantigneir la valeta digls edifezis dall'alp;
b. cultivar las alps, las pastgiras e las caschareias an moda effiziainta e 

persistenta. Tar chegl totgan er la cultivaziun dallas pastgiras ed igl 
mantignamaint dallas sendas da pascular e digl sistem da bavradoirs;

c. reglar I'organisaziun dalla cultivaziun dallas alps e pastgiras risguardond 
chesta lescha, igls statuts, igl contract da fittanza ed igl dretg surordino;

d. convocar ena vista oculara digls menaschis d'alp e da pastgira cun igl schef 
da departamaint responsabel. An cass da basigns pò chel delegar las 
incumbensas a collaboratours dallas partiziuns Construcziun|energeia| 
ovras u digls Sarvetschs tecnics;

e. rapport digls tgeas d'alp agl schef da departamaint, tenor basigns;
f. organisar e controllar la lavour cumegna.
2 Igls statuts ed igls reglamaints da cultivaziun dallas corporaziuns d'alp cun 
dretg public ston neir preschentos alia suprastanza communala per 
l'approvaziun.

Art. 17
Investiziuns 
e mantigna- 
maint

1 Las alps e pastgiras vignan affittadas alias corporaziuns d'alp per cundiziuns 
cumparablas. Per grondas investiziuns ins pò dumandar en sustign finanziai 
agl cumegn.
2 Ulteriouras regulaziuns figureschan aint igl contract da fittanza 
correspondent.
3 Igl mantignamaint da veias e da sendas tg'igl cumegn ò surpiglia da 
proceduras d'arrundaziun da fons, surpeglia igl cumegn, cun resalva da leschas 
da rang superiour tgi cuntignan otras indicaziuns. Da chellas èn cumpigleidas 
er ovras da migliuraziun tgi servan alia protecziun ed agl menaschi dallas veias 
e dallas sendas.
4 Igl cumegn è responsabel per igl mantignamaint da correcziuns d'uals, da 
stabilisaziuns da spondas, da tschaffadas da funtangas e da punts, tgi èn nias 
construias e finanztgias aint igl rom da migliuraziuns. Igl cumegn pò pretender 
contribuziuns da privats tgi on avantatgs spezials da chellas ovras.
5 Igl mantignamaint d'ovras da migliuraziun tgi servan angal a singulas u ad 
ena pitschna part da parcellas - scu tschaffadas da funtangas, bavradoirs, 
drenaschas, seivs per biestga etc. - von a costs digls possessours dallas 
parcellas tgi on avantatgs da chellas ovras. Igl cumegn pò conceder 
contribuziuns sot igl tetel dall'interessenza publica.

Art. 18
Tschains da 
fittanza

1 Per l'utilisaziun dallas alps e dallas pastgiras vign mess a chint en tschains da 
fittanza modero alias corporaziuns d'alp.
2 Igl tschains da fittanza sa drezza alias directivas digl dretg surordino.

Art. 19
Applicaziun 
conforma agl 
senn

Igls artetgels 5, 6 ed 8 valan conform agl senn per las alps e per las pastgiras 
privatas, scu er per chellas tgi appartignan agl cumegn.

Art. 20
Zavrada da 
got e pastgira

Allas ordinaziuns digls organs forestals pertutgont la zavrada da got e pastgira 
stò neir do suatientscha. A caschung dalla zavrada da got e pastgira ston igls 
dretgs da gioldamaint neir discussiunos cun igls organs forestals.

IV. Determinaziuns penalas e finalas

Art. 21
Donns 1 Igl caschunader d'en donn stò restabileir igl stadi uriund ainfer taimp 

raschunevel. Sch'igl donn na vign betg reparo an terma digl termin, pò la 
suprastanza communala surdar las lavours a donn e cost digl caschunader.
2 Donns da prada vignan stimos dad ena persunga digl rom per incumbensa 
digl cumegn. Igls costs persiva von a chint digl caschunader.

Art. 22
Multas Surpassamaints dalla lescha d'alps, pastgiras e prada preschainta vignan 

punias dalla suprastanza communala cun multas d'anfignen 5'000 francs. Ultra 
da chegl pò neir retratg igl dretg d'alpager e da pascular agl culpant an cass 
tgi vignan violos dueirs impurtants tgi stattan an connex cun l'activitad 
cooperativa.

Recurs

Aboliziun 
dig! dretg 
existent

Disposiziun 
transitorica

Antrada an 
vigour

Art. 23
1 Cunter disposiziuns dallas corporaziuns d'alp da dretg public e cunter 
decisiuns da fittadigns privats pò neir recurria an scretg e mutivo tar la 
suprastanza communala ainfer 30 dels siva dalla cunsigna.
2 Counter disposiziuns dalla suprastanza communala pò neir recurria an scretg 
e mutivo tar la dertgira administrativa dig! cantun Grischun ainfer 30 deis siva 
dalla cunsigna.

Art. 24
Cun l'antrada an vigour da chesta lescha vignan annulladas las leschas d'alps, 
pastgiras e prada digls cumegns uriunds da Bivio, Cunter, Marmorera, 
Mulegns, Riom-Parsonz, Salouf, Savognin, Sur e Tinizong-Rona, scu er tot las 
determinaziuns tgi stattan an cuntradicziun cun chesta lescha.

Art. 25
1 Igls contracts da fittanza currents per alps, pastgiras e taragn agricol tgi 
appartigna agl cumegn agl senn dad art. 11 e 12 vignan disdetgs per igl proxim 
termin pussebel, risguardond igl dretg surordino.
2 Anfignen igl mument dalla surdada nova dalla cultivaziun resp. dalla 
conclusiun da novs contracts da fittanza vignan fatgs siva dalla disdetga angal 
contracts da cultivaziun a curt termin.
3 Siva vignan publitgeidas igl madem mument tot las alps, las pastgiras ed igl 
taragn agricol digl cumegn tgi èn previas da dar a tschains. Igls dretgs da 
gioldamaint vignan surdos a madem taimp.

Art. 26
Chesta lescha aintra an vigour siva dall'approvaziun dalla radunanza 
communala per datum digl conclus.

Approvo dalla radunanza communala digls 26 da zarcladour 2023.

Igl mastral:

Leo Thomann

